
SAMPLE
ZVINANGWA

Pakupera kwechikamu chino, vadzidzi  vanotarisirwa kunge 
vavakukwanisa:
• Kutaura nekuteerera vachipana mukana.
• Kuverenga nyaya yakapihwa vachidudumisa.
• Kupindura mibvunzo yenzwisiso.
• Kunyora pfupiso yenyaya yakapihwa.
• Kunyora rondedzero zvakanaka.
• Kuumba mazwi vachishandisa mitinhimira yakapihwa.
• Kuzadzisa tsumo dzakapihwa uye.
• Kuisa vara guru uye chindaguma pakafanira. 

CHIKAMU 1    DZIDZO NHAKA YEUPENYU 

SAMPLE

A   KUTAURA NEKUTEERERA
Nhaurirano

Sevadzidzi vari kutanga rugwaro rwechina, tauriranai muri mumapoka 
enyu zvamuchaita kuti mubudirire muzvidzidzo zvenyu. Pakuriraiwo vamwe 
zvamawana muboka renyu.

Zvishuviro
Tauriranai sekirasi zvamungashuvira kuti zvivandudzwe padzidzo kuti igova 
inokupai raramo kana mapedza zvidzidzo zverugwaro rwechina.

Nhetembo
Kudetemba chinhu chinonakidza kwazvo uye chinoita kuti vanhu vanzwisise 
zvinenge zvichitaurwa. Gadzira nhetembo ine musoro unoti, “Dzidzo ndiwo 
musimboti weupenyu hwevanhu,” ugoitira vamwe mukirasi menyu.

Verenga mazwi aya. Tauriranai zvamunoziva pamusoro pemazwi aya

Mazwi
• Matenga
• Rakajeka
• ndodemba 
• kunyikadzimu

Kududumisa
Kuti nyaya inakidze kuverenga, munofanira kunyatsodudumisa. Itai majana 
okuverenga nyaya iri pazasi muchidudumisa.

Dai ndakaziva haitungamiri
Chokwadi vakuru vakareva pavakati, ‘Dai ndakaziva haitungamire.’ Vabereki 
vangu havana chavaishaya, zvose vaindiitira. Kuchikoro vaindiendesa, 
mari vaibhadhara nenguva, chikafu vaindipa asi ini zvechikoro zvaiva kure 
neni. Chokwadi manhanga anowira kune vasina hari. Pandaifanira kuenda 
kuchikoro, ndaitoswera zvangu ndichitamba paMugoni pazvitoro zvekwedu 
apo.
Ini ndainge ndakanzi dhuma kuputirwa nerima rekusaziva kunaka kwechikoro. 
Nhasi uno vabereki vangu vaenda, vadaidzwa kunyikadzimu ndasara zvino 
ndava pamuchena. Vakaenda neupfumi hwavo hwose, nhamo yafunya chisero 
zvino pandiri. Ndava kudemba zvino dai ndakaziva ndakafunda sevana 
vevamwe. Vanoda kundipa mabasa vondibvunza, “Une chitupa cherugwaro 
rwechinomwe here?” Kupindura mubvunzo uyu kwondinetsa sezvo 
ndakaramba chikoro ndiri murugwaro rwechina.
Nhasi uno ndodemba, vakafunda vozvidyira zvavo rifa, ini nhamo 
yonditambisa gwengwerere. Vana Maidei vava kumhanya nedzavo mota. Ini 
ndichiona izvi, muromo pfee mumhino kutsamwira vakazvifundira zvavo. Vana 
Zondi vava kungodya zvavanoda panguva yavada nokuti vakazvifundira zvavo 
vakawana mabasa epamusoro. Kuzoti izvo zvipfeko haiwa handichataura, 
ukavaona vachifamba ungati ingirozi dzekudenga. Zvose izvi zvakabva 
pakudzidza kwavo, ini Jokonia ndangoti vavava kunge gwai ranaiwa nemvura. 
Dzimba dzakasiiwa nevabereki vangu dzava kudonha matenga, mari 
yekudzigadzirisa handina. Ndava kungodemba dai ndakateerera 
vabereki vangu ndakadzidzawo pasina matambudziko ese aya. Zvingadai 
ndichingozvisevenzerawo ndichizvichengeta. Chokwadi kudzidza kwakakosha, 
kune vane mukana wekuenda kuchikoro chokwadi batisisai mufunde 
mugozova neramangwana rakajeka.

B   KUVERENGA

C   KUNYORA
NZWISISO

1. Munyori akaramba chikoro ari murugwaro rwechingani?
     A. rwekutanga      B. rwechipiri          C. rwechinomwe  D. rwechina

2. Zvinorevei kuti vabereki vakadaidzwa kunyikadzimu? 
     A. vakafa               B. vakashanya       C. vakaenda kure D. vakakokwa

3. Kubva munyaya iyi, vakafunda _________.
     A. vanotambura   B. vakaomera        C. vakagarika        D. vakapusa

4. Nemhaka yei Zondi achidya zvaanoda nenguva yaanoda? 
     A. akafunda ndokuwana basa rinomupa mari  
     B. akarega kuenda kuchikoro  
     C. anoba  
     D. ane chikwambo 

5. Sekufunga kwako, ndechipi chidzidzo chatinowana kubva munyaya iyi?

PFUPISO

Pakunyora pfupiso pane manyorero aunotarisirwa kuti unge uchiita. 
Haano manyorerwo anoitwa pfupiso:
• Verenga unzwisise nyaya yakapihwa.
• Nyurura pfungwa huru dziri munyaya.
• Batanidza pfungwa dzawasarudza idzi.
• Nyora uchishandisa mutauro wako sekunzwisisa kwaunenge waita.
• Mukuita izvi usashandisa zvirungamutauro.
• Nyora uwandu hwemazwi awanzi unyore.

Zvino chinyora pfupiso yenyaya yawaverenga nemazwi asingadariki 
makumi matatu nemashanu uchibudisa pfungwa huru.

Kukwidza nekudzikisa izwi
Verengai nyaya iyi zvakare muchikwidza izwi kana kudzikisa pakafanira 
muchitevedzera zvimiso zviripo.

RONDEDZERO

Nyora rondedzero nemazwi asingadariki zana uchitsanangura kukosha 
kwedzidzo.

Tevedzera izvi:
• Nyora pfungwa yekutanga.
• Tsigira pfungwa iyi nemienzaniso yakakodzera.
• Pendera ndima yekutanga wakarerekera kupfungwa yekutanga.
• Chinyora imwe ndima zvakare uchitevedza zviri pamusoro.

Zvimiso
Vara guru uye chindaguma.
Vara guru rinoiswa panzvimbo dzakawanda dzakasiyana-siyana. 
Dzinosanganisira panotanga chirevo, pamazita, pamitupo, pakuremekedza, 
pakuchingamidza zita nepamwewo pakakodzera. Muchidzidzo chino 
tinotarisa vara guru takanangana nepanotanga chirevo uye pamazita evanhu. 
Uchaona kuti pazvirevo zvose panoiswa chindaguma pazvinoperera. Heino 
mienzaniso yemashandisirwe evara guru uye chindaguma.
• Chokwadi vanhu vanofanira kudzidza kuti vagozova neramangwana 

rakajeka.
• Nezuro ndakaenda kuzvitoro naRudo.
• Ini ndinofarira zvekuverenga mabhuku angu.
• John ndiye akaveza mupinyi uyu Maria akazoukwenenzvera.

Zvino chinyora zvirevo zvinotevera uchiisa vara guru uye chindaguma 
panoperera chirevo.
1. kana ukasadzidza unofa uri rombe
2. ndichaenda kundokama mombe natinotenda kana adzoka
3. zvinhu zvose zvinongoda kushanda nesimba
4. dai ndakaziva haitungamire
5. mwana uye anogara natendai akarumwa nenyoka nezuro
6. Ruvarashe musikana anodada zvikuru

D   MUTAURO   
Manzwi muuzhinji
Chinhu chakakosha chose kuti iwe semudzidzi weChiShona uzive mazwi 
ari muushoma uye ari muuzhinji. Muchidzidzo chino tichatarisa mazwi 
anechivakashure mu-. Mazwi aya akaiswa muuzhinji chivakashure ichi 
chinosanduka kuita va- seizvi:
• mukomana – vakomana
• musikana – vasikana
• mufundisi –vafundisi
• mufakazi – vafakazi

Zvino chiisa mazwi akapihwa mutafura iyi muuzhinji.

Mitinhimira 
Kuti ugogona kunyora mazwi zvakanaka uye anoverengeka unofanira kunge 
uchiziva mitinhimira. Heino mienzaniso yemitinhimira:
• b- bata bepa rako ugonyora zvinotevera.
• bh- bhora redu rinobhamba nokuti rakapomberwa mweya.
• d- dai pasina kudarika vanhu angadai asina kuonekwa.
• dh- madhadha ambuya vangu akatsikwa nadhongeri mombe yedu akafa. 
• ch- chikochikari chedu chakatyoka dhasibhomu nezuro.

Zvino chizadzisa tafura iyi uchishandisa mitinhimira yakapihwa.

Ushoma Uzhinji Ushoma Uzhinji
mukwasha Muroora

mutyairi Mutorwa

muenzi Munyai

murwere Mukunda

munin’ina muyananisi

B bako

Bh bhuku

D kudira

Dh kudhirowa

Ch chingwa

E   ZVIMWE ZVEKUITA
Kupindura mibvunzo
Zvakakosha kuti uzive mapindurirwo anoitwa mibvunzo. Ongorora mienzaniso 
yakapihwa ugozopindurawo mibvunzo inotevera.
1. Ndiani?

Uyu mubvunzo unoda kuti uise zita sekuti:
Mukuru wechikoro chenyu ndiani?
Mukuru wechikoro chedu ndiVaChimunhu.
Ndiani akaramba chikoro?
John ndiye akaramba chikoro.

2. Nemhaka yei?
Uyu mubvunzo unoda kupa chikonzero sekuti:
Nemhaka yei usina kuuya kuchikoro svondo rakapera?
Handina kuuya kuchikoro svondo rakapera nokuti ndairwara.
Nemhaka yei Tinofara akarova Jane?
Tinofara akarova Jane nokuti aive amubira mbuva yake.

Zvino chipindura mibvunzo inotevera nemhinduro yaungada yakakodzera.
1. Ndiani mutevedzeri wemukuru wechikoro chenyu?
2. Nemhaka yei vanhu vasingadi kudya matamba?
3. Akamhanya akahwinha ndiani?
4. Nemhaka yei kudzidza kwakakosha?
5. Ndiani mukuru Tariro kana Tinashe?
6. Nemhaka yei kuteerera zvinotaurwa nevakuru kwakakosha.

Tsumo
Munyaya yawaverenga pamusoro apo, makashandiswa tsumo. Chinhu 
chakakosha kuti iwe semudzidzi weChiShona unge uchiziva tsumo. Pedzisa 
tsumo dzinotevera:
1. Dai ndakaziva _____________.
2. Kure kwegava _____________.
3. Mugoti unopihwa __________.
4. Regai dzive shiri____________.
5. Kudada kweabaya hanzi________.
6. Moyo muti ____________.

Tsvakurudzo
Kubva munyaya yesvondo rino, mabuda kuti munyori ainge asingadi chikoro, 
ita tsvakurudzo yezvinhu zvingakonzera kuti vana varambe chikoro.

TSANANGUDZO YAMAZWI

Nyikadzimu inyika yomweya inoendwa nemweya kana munhu afa.
Kudemba kukungura mushure mekunge wawirwa nematambudziko.
Kujeka kuva nehupenyu hwakanaka.

SAMPLE
ZVINANGWA

Pakupera kwechikamu chino, vadzidzi vanotarisirwa kunge 
vava kukwanisa:
• Kuteerera nokutaura vachipana mukana.
• Kuverenga ndima yakapihwa vachidudumisa.
• Kupindura mibvunzo yenzwisiso.
• Kuzadzisa zvirevo nenyaudzosingwi dzakakodzera.
• Kupa mazita enzvimbo uye zvivakwa.
• Kunyora zvirevo nezviperengo zvakanaka.
• Kutsanangura madimikira enguva uye.
• Kunyora tsamba yeushamwari vachitevedza zvinodikwa.

CHIKAMU 2   NGANO: MBAVHA

A   KUTAURA NEKUTEERERA
Nhaurirano
Munharaunda vanhu vanotarisirwa uye vanofanira kugara zvakanaka asi kune 
vamwe vanoputsa tarisiro iyi. Sekirasi, tauriranai zvinhu zvinoitwa nevanhu 
munharaunda menyu izvo zvinounza kusagarisana kwakanaka.

B   KUVERENGA
Mazwi
Verenga mazwi aya. Uchishandisa duramazwi reChiShona, tsvaka zvinoreva 
mazwi awapihwa pamusoro.
• kusvusvura 
• Musikavanhu 
• hurudza 
• chemasundachando 
• dzemashambanzou 
• kafiramberi

Kududumisa
Verengera umwe wako ngano inotevera uchidudumisa.

C   MUTAURO   
Tsuro nagudo 
Manheru emusi weChishanu, Sekuru Munhamo naAmbuya Munhamo vagere 
zvavo nevazukuru vavo vana muimba yekubikira vachangopedza kusvusvura. 
Semazuva ose, vazukuru vachiti zvino nzeve kwangwa kumirira ngano 
dzasekuru naambuya vavo idzo vanoziva dzichityora mbabvu nekusetsa. 
Ambuya Munhamo vanotanga ngano yavo vachiti:
Ngano, ngano, ngano! Paivapo Tsuro naGudo. Vaviri ava vaiva neushamwari 
hwemukombe nechirongo. Zvino chegore iri Musikavanhu ainge aramba 
nemisodzi yake. Vanhu vazhinji vakaona pfumvu nenzara varume vongofamba 
vachikwiridzira mabhurugwa avo uku vakadzi marokwe angova mikubvu.



11

SAMPLE
Chokwadi apunyaira haashayi misodzi, mumusha maigara Tsuro naGudo 
maiva neimwe hurudza yamandiriri iyo yainge yakarima ikawanawo chibage 
chemasundachando. Hurudza iyi yainzi Mhara. Mhara akatemera mombe 
dzake mashanga izvo zvakaita kuti dzisafa nenzara. Sezvineiwo midzimu 
yakakombora gore iri mombe dzake nhatu dzikabva dzabereka. Mhara ainge 
ongomuka rungwana-ngwana achitora hwedza yake kundokama mukaka 
kudanga uyo waaizokodzekera muhodzeko. 
Zvino nzara yakati yarova Tsuro naGudo, vaviri ava vakafunga zvokuita 
majana okundokama mukaka zvisina mvumo munguva dzemashambanzou. 
Tsuro ndiye akatanga ndokusvikozarura mapango epadanga ndokukama 
kusvika hwedza yake yazara. Akazarira danga ndiye tande nenzira akananga 
kumba. Vaviri vakasvikonwa mukaka vachitaridza kuti vaiva vava mudenga 
rechinomwe. Zvino Gudo akada kuzivawo kuti shamwari yake yaiva 
yazvifambisa sei. Tsuro akapindura achiti, “Ndangosvikozarura danga 
ndokupinda. Ndabva ndasunga mombe makumbo, ini kame, ini kame, ini 
teerere, ini teerere. Pangozara hwedza yangu ini dhu, mukova zarire ndiye 
tande nenzira ndakananga kumba.” Izvi zvakafadza Gudo chose.
Kuzoti ava mashambanzou, Gudo akabuda mumba ndokunanga kudanga 
kwaMhara. Akasvikoita sezvaakaudzwa naTsuro. Akatanga kukama achitaurisa 
achiti, “Ini kame, ini kame, ini teerere, ini teerere.” Ruzha urwu rwakamutsa 
Mhara achibva atora imbwa uye uta nemuseve ndokunanga kudanga. Gudo 
achiona izvi akati rutsoka ndibereke asi haana kwaakasvika sezvo akabatwa 
nembwa. Gudo akarumwa-rumwa zvokuita kafiramberi.
Apa ndipo paperera sarungano. Vazukuru vakaomberera ambuya vavo, 
vasikana ndokubva vaenda kunhanga kwavo uye vakomana kugota 
kundorovera matama pasi.

Mazita
Zvinhu zvinopihwa mazita kuti zvisanetse kuziva. Munyaya yawaverenga mune 
mazita anoti nhanga kureva imba inorara vasikana uye gota kureva imba 
inorara vakomana. Zvino chipa mazita enzvimbo uye zvivakwa zvinotevera:

1. Panokwirirwa mabhazi panonzi __________.
     A. paMbare          B. pamusika           C. pachiteshi           D. pamharadzano.

2. Imba inoiswa mbesa kana vanhu vakohwa inonzi _________. 
     A. hozi                   B. dengu                C. kicheni                D. nhanga

3. Huku dzinochengeterwa __________. 
     A. mumba             B. mudura              C. muzumbu           D. mudanga

4. Panosangana nzizi panonzi_________.
      A. pamharadzano                                B. pamadirano       
     C. padurunhuru                                    D. padhamu

5. Panorongedzerwa huni panonzi __________. 
     A. pabakatwa        B. pachoto             C. pabikiro              D. pabakwa

6. Panovata makudo panonzi ______. 
      A. pamba              B. pachiro               C. pamugodhi        D. pasangano.

SAMPLE
ZVINANGWA

Pakupera kwechikamu chino, vadzidzi vanotarisirwa kunge 
vava kukwanisa:
• Kupindura mibvunzo vachitaura.
• Kuverenga detembo vachidudumisa.
• Kupatsanura mitinhimira.
• Kupindura mibvunzo yenzwisiso.
• Kunyora zvirevo zvakanaka.
• Kupa mazwi anoreva zvakafanana.
• Kupa tsika nemagariro eVaShona.
• Kupa ukama huripo pakati pevanhu uye.
• Kunyora detembo rine ndima dzakanaka.

CHIKAMU 3   RUFU

A   KUTEERERA NEKUTAURA
Hongu/kwete 
Pindurai mibvunzo inotevera muchishandisa hongu kana kwete
1. Rufu runorwadza uye harujairiki.
2. Kana uchisvika pafiwa unoti nematambudziko.
3. PaChivanhu, mukadzi afirwa anopfeka nhumbi tema.
4. Parufu munhu wese haadye nyama.
5. Parufu munhu wese anofanirwa kuchema.
6. Rubatsiro runobviswa nevanhu parufu runonzi chema.

Mitinhimira
Teererai mitimhimira yemazwi akapihwa mugopa patsanuro.
Gera – kera
Bhora – dhora
Hanga – handa
Kamba – tamba
Gavi – havi
Mhenya – menya
Buri - duri
 
Zvino chiumbai zvirevo muchishandisa mazwi ayo.

B   KUVERENGA
Mazwi
Verenga mazwi aya
Tauriranai sekirasi zvamunoziva pamusoro pawo.
• Mhosva
• Yasuruwara
• Rwendo
• Mukaka
• Mukunda

Kutsvaga pfungwa huru 
Verenga nokukasira detembo rinotevera ugotaurira vamwe pfungwa huru 
irimo.

Kududumisa
Itai majana okuverenga detembo iri muchidudumisa.

Wandibaya panyama nhete, Tinashe
Wadarireiko wangu muzukuru Tinashe?
Wangu moyo wadambura muzukuru.
Waenda ndisingafungiri, wandirwadza muzukuru.
Hazvina mhosva famba murugare muzukuru.
Kana Mwari atonga hapana anoramba.

Vako vana ndaida kuvaona
Zvino waenda mwana hauna kusiya.
Ndochema ndakatarisa aniko nhai muzukuru?
Mhuri yose yasuruwara mwanawe.
Dai wakarwara zvimwe taiti chizorora hako.
Zvino kungofa here uri mupenyu.
Wandirwadza muzukuru.
Ko iko kuzooneka mbuya zvisina kujeka,
Gadzirai bvudzi rangu mbuya ndoenda Masvingo.
Mati ndodzoka here mbuya, kwete handichadzoki.
Mota tore ndiye hutu wonanga Masvingo.
Ko mbuya vagozivei, watoenda zvachose.
Zorora zvako murugare muzukuru.

PaMDD pfacha, semunhu anohushapira hwemumhango wohushapira.
Uku kwakava kunwa kwekupedzisira.
Mumota nyengu ndiye hutu wonanga Masvingo muzaya.
Tagoziveyi ndirwo rwaitova rwendo rwekupedzisira panyika.
Kwakaenda imbwa ndiko kwakaenda tsuro.
PaTachi pfuu, paMuchechete pfuu, paMugoni pfuu.
Hapano paMakore rwabata rufu, mota panze pemugwagwa dhu,
Ndiye pidigu kwakadaro njoo, iwe ndiye sarai.
Wandirwadzisa muzukuru wangu.

Wafireiko uine mukaka pamhino muzukuru wangu.
Makore makumi maviri nemasere rako wega watofuga.
Mukadzi hauna, mwana hauna, tochema takatarisa paiko?
Yangu hanzvadzi moyo wadambura,
Ochema mukunda waenda Tinashe mwanakomana umwe chete.
Mupandawana yose yaungana kuchema iwe.
Zorora murugare muzukuru wangu.
Ndiyo nzira yedu tose,
Kana vatendera Mwari tichasangana.

C   KUNYORA 
NZWISISO

1. Kubva mudetembo iri zvinotaridza kuti Tinashe ___________. 
     A. ainge asinganwi hwahwa                 B. ainge ashaika  
     C. ainge ane vanin’ina                          D. ainge asinazivikanwi

2. Tinashe ainge afa ______________.
      A. netsaona                                           B. nekuroyiwa  
      C. nekunwa mushonga                        D. nekuda kweshungu

3. Pahukama, munyori aiva chii chaTinashe?
     A. mbuya               B. muzukuru            C. mukuwasha       D. sekuru

4. Rimwe izwi riri mundima rinoreva hanzvadzisikana ndi ___________. 
     A. mukunda          B. mwanakomana   C. muzukuru          D. mbuya

5. Tinashe akafira ______________. 
     A. paMuchechete                                 B. paMugoni  
     C. paMakore                                         D. paTachi

6. Zvinorevei kuti munhu achine mukaka pamhino? 
7. Tinashe akafa ane makore mangani?
8. Tinashe aigara kupi?

Detembo
Uchitevedza manyorerwo anoitwa nhetembo, nyora detembo rine mazwi 
asingadariki zana pamusoro unoti, ‘Rufu ndimadzongonyodze.’

Dhikitesheni
Gadzirirai kunyora zvirevo zvabva mudetembo iri zvichadaidzirwa 
nemudzidzisi wenyu. Rangarira kuita zvinotevera:
• Kuisa vara guru pakafanira.
• Kuisa chindaguma panoperera chirevo uye.
• Kumisa izwi roga roga rakazvimiririra.

D    MUTAURO
Mazwi anoreva zvakafanana
Nyika yeZimbabwe ine mapazi emutauro akawanda nokudaro iwe 
semugari wenyika ino unofanira kuziva mazwi anoreva zvakafanana 
kuti usazotambudzika kana washanya. Heano mamwe emazwi anoreva 
zvakafanana:
• Rinda – guva
• Tsvukachin’ai – tsvimborume
• Shomvu – shovhu
• Mukomana – mukorore

Zvino chizadzisa tafura inotevera nemazwi anoreva zvakafanana. Mukuita izvi, 
shandisa mazwi akapiwa pazasi apo.

Izwi Rimwe racho Izwi Rimwe racho
gurwe dzoro

ngwena gudza

godobori hoka

sadombo sango

mukwidza rukukwe

Garwe                nhimbe

Guruze               n’anga

Makata              gumbezi

Dondo               jana

Munyayi             rupasa

Patsanuro yemazwi
Kubva mudetembo rawaverenga mazwi ose akanyorwa akazvimiririra. 
Mukunyora kwatinoita, tinofanira kupatsanura mazwi kuti izwi roga roga 
rizvimiririre seizvi:
a. Tinasheakafanetsaonayemotokari. Tinashe akafa netsaona yemotokari.
b. Zvakakoshakuchemanevanochema. Zvakakosha kuchema nevanochema.

Zvino chigadzirisa zvirevo zvinotevera zvimire zvakanaka.
1. Vanhuvanotarisirwakubvisachemakanapafiwa.
2. Murumeadarikazerarekurooraanonzitsvukachin’aikanakutitsvimborume.
3. Tinasheaigonakugarisananevamwezvakanaka.
4. Mukadziadarikazerarekuroorwaasatiaroorwaanonzitsikombi.
5. Mwanawashemurandakumwe.
6. Mwanawenyokaanonzinzvenzvana.

E    ZVIMWE ZVEKUITA 
Tsika nemagariro
Munhu anofanira kuziva tsika nemagariro evanhu munharaunda kuti pagova 
nechigarisano chakanaka. PaChivanhu pane tsika dzinofanira kutevedzerwa 
sekuti:
• Ukaona mukuru akatakura chinhu unomutakurira.
• Mudiki anofanira kumhorosa uye kuremekedza vakuru.
• Musikana kana mudzimai anofanira kupfugama kana achipa vanhu chikafu.

Zvino chizadzisa zvirevo zvinotevera uchishandisa tsika nemagariro aVaShona.
1. Kana uchisvika pafiwa kana kuti panhamo unoti ___________.
2. Kana uchisvika pari kuvhiyiwa mhuka unoti___________.
3. Mwana anofanira kudya akaita sei?
4. Kana uchida kudarika pane vakuru unoti _____________.
5. Munhurume wese kana akapinda mumba anotarisirwa kuita sei kana 

akapfeka heti?
6. Kana ukasvika paitwa budiriro unoti ____________.

Ukama

Zvakakosha kuti uzive ukama huripo pakati pako nehama dzako. Ipa ukama 
huri pakati pevanhu vanotevera:
1. Baba vakazvara amai vako unovati ____________.
2. Amai vakazvara amai vako unovati ____________.
3. Mukoma waamai vako unomuti ______________.
4. Hanzvadzi yaamai vako unoiti ________________.
5. Baba vakazvara baba vako unovati ____________.
6. Amai vakazvara baba vako unovati _____________.
7. Hanzvadzi yababa vako unoiti ______________.
8. Munin’ina wababa vako unomuti ____________.

tete   sekuru   mbuya   
babamunini    maiguru

TSANANGUDZO YAMAZWI

• Kusuruwara kushaya mufaro nokuda kwechiitiko chakaipa.
• Rwendo kubva kune imwe nzvimbo uchienda kumwe.
• Mukunda ihanzvadzisikana.

ZVINANGWA

Pakupera kwechikamu chino, vadzidzi vanotarisirwa kunge 
vava kukwanisa:
• Kupa kukosha kwemvura.
• Kubudisa manzwiro avo pazviitiko zvakasiyana-siyana.
• Kuverenga nyaya vachidudumisa.
• Kupindura mibvunzo yenzwisiso.
• Kuumba mazwi vachishandisa mitinhimira yakapihwa.
• Kududzira zvirahwe nemazvo.
• Kududzira tsumo uye.
• Kunyora rondedzero zvakanaka.

CHIKAMU 4   MVURA

A   KUTEERERA NEKUTAURA
Nhaurirano

 

Muri mumapoka enyu tauriranai kukosha kwemvura. Pakuriraiwo vamwe 
zvamawana.

Manzwiro
Taurira vamwe manzwiro aunoita kana zvinotevera zvichinge zvaitika kwauri:
1. kana baba vako vachirwara;
2. kana wabirwa chinyoreso;
3. kana wabudirira muzvidzidzo zvako;
4. kana wamutswa makuseni kuti mundorima nemombe uye
5. kana wasvika kumba usina kusiirwa sadza uchibva kuchikoro.

Mazwi
Verenga mazwi aya.
Tauriranai zvamunoziva pamusoro pemazwi apihwa pazasi:
• njere
• zvombo 
• kupomhodza
• kudhibhisa 
• munzvimbo 
• yavhaidzwa

Hesi kani Tino sahwira. 
Ko mvura yakakosherei?

ZvaShupi veduwe, 
mvura ndiwo 
musimboti weupenyu 
hwevanhu nezvisikwa

Kutsvaka pfungwa huru
Verenga nokukasira nyaya inotevera ugotaurira vamwe pfungwa huru irimo.

Kududumisa
Itai majana okuverenga nyaya inotevera muchidudumisa.

B   KUVERENGA
Chokwadi kusaziva kufa. Kazhinji unotoona vanhu vasingachengetedzi mvura. 
Vamwe unotoona vachisiya mvura ichingobuda papombi usiku hwese. Maitiro 
akadai anotaridza kushaya njere dzekuziva kukosha kwemvura. Mabasa ose 
epamba anoda mvura, kusuka, kubika, kugeza uye kumwa. Vavaki vanodawo 
mvura pakuita basa ravo, kukanyisa dhaka uye kusuka zvombo zvavo 
zvavanenge vashandisa. Zvose izvi zvinodudza kukosha kwemvura nokudaro 
inofanira kuchengetedzwa.
Kuzoti varimi vakashaiwa mvura basa ravo ramira. Ava vanoda mvura 
yekudyarisa mbesa dzavo, kudiridza, kusuka zvombo zvavo zvavanoshandisa 
pakurima uye kupomhodza injini dzematarakita avo avanorimisa. Varimi 
vanoda zvakare mvura yekugezesa mhuka dzavo dzakaita senguruve, 
kudhibhisa mombe uye kuti mhuka dziwane mvura yekunwa. Kana mombe 
dzikasadhibha dzinoita mandari nezvikwekwe zvozokonzera kuti dzirware 
dzigofa. Izvi zvinodudza kuti mvura inofanira kuchengetedzwa kuti upenyu 
hwevanhu vose hugoenderera mberi zvakanaka.
 

Mombe dzichipinda mudhibha.

Ko, iyo mvura tingaiwana pai? Mvura inowanikwa munzvimbo dzakawanda 
kwazvo dzinosanganisira dzakasikwa dzakadaro naMusikavanhu uye 
dzakagadzirwavo nevanhu. Nzvimbo dzakasikwa dzakadaro dzinowanikwa 
mvura ndedzinoti zvitubu, nzizi, zvikova uye nyanza. Nzvimbo 
dzakagadzirwavo nevanhu dzinowanikwa mvura dzinosanganisira matsime, 
zvibhorani, matangi, pombi uye madhamu. Nzvimbo dzose idzi ndidzo 
dzinowanikwa mvura inoshandiswa nevanhu, mhuka nezvirimwa. Zvirimwa 
zvinotodawo mvura kuti zvikure uye zviwane kugadzira chikafu chazvo.
Kune dzimwe nzvimbo dzemvura dzinenge dziine mvura yakachena isina 
utachiwana kouya dzimwe dzinenge dziine mvura yakasviba ine utachiwana. 
Vanhu vanokurudzirwa kunwa kana kushandisa mvura yakachena isina 
utachiwana kuitira kuti vasazorwara nezvirwere zvemumvura zvinosanganisira 
manyoka, typhod kana chipfunga (Bilharzia). Mvura yakachena inowanikwa 
mupombi, matsime akavakirwa, zvitubu uye zvibhorani. Mvura yemunzizi kana 
mumadhamu inogona kutaridzika seyakachena asi inenge iine utachiwana 
nokudaro inofanira kutanga yavhaidzwa pamoto isati yashandiswa kuitira 
kuuraya utachiwana.  

C   KUNYORA 
NZWISISO

1. Chii chiri kutaurwa nezvacho munyaya iyi? 
     A. mombe             B. mvura                 C. varimi                  D. nzizi

2. Kusiya mvura ichibuda papombi zvinotaridza _________. 
     A. kuva nenjere                                     B. kuva nemari yekubhadhara  
     C. kusaziva kukosha kwemvura            D. kugona kudiridza

3. Kubva munyaya iyi, vavaki vanoshandisa mvura kuita sei? 
     A. kukanya dhaka nokudiridza 
     B. kudiridza nokusuka zvombo zvavo 
     C. kusuka zvombo zvavo nokupa zvipfuwo 
    D. kukanya dhaka nokusuka zvombo zvavo.
4. Mvura inowanikwa mune dzimwe nzvimbo dzakasikwa dzakadaro uye 

dzimwe dzaka_____________.
5. Nyora nzvimbo mbiri chete dzinowanikwa mvura dzakasikwa dzakadaro.
6. Ndedzipi nzvimbo mbiri dzinowanikwa mvura dzakagadzirwa nevanhu?
7. Nyora nzvimbo mbiri chete dzinowanikwa mvura yakachena isina 

utachiwana.
8. Nemhaka yei mvura isina kuchengetedzeka ichifanira kutanga 

yavhaidzwa?

Kururka nyaya 
Mvura inoshandiswa pakubika, ruka nyaya uchishandisa mifananidzo 
inotevera.

Zviperengo
Verenga zvakare nyaya iyi uchitarisa zviperengo zvemazwi. Zvino 
chidaidziranai seboka mazwi muchianyora nezviperengo zvakanaka. Itai 
majana okudaidzira.

Dhikitesheni
Mudzidzisi wenyu achakudaidzirai mitsara yemazwi kuti mugoinyora 
zvakanaka. Pakunyora mitsara iyi usakanganwa kuisa vara guru uye 
chindaguma pakakodzera. Zvino chisimuka uende mberi kwevamwe 
undovaverengera zvawanyora.

RONDEDZERO

Nyora rondedzero pamusoro pekukosha kwemvura. Budisa zvinotevera:
• Mabasa epamba sekuti kusuka, kugeza uye kubika.
• Mabasa emubindu sekuti kudiridza uye kusuka midziyo.
• Kudhibhisa mombe uye kugeza zvipfuwo.

Mitinhimira
Sekuziva kwako kuti ugone kuverenga uye kunyora unofanira kunge uchiziva 
mitinhimira. Nyora mazwi uchishandisa mitinhimira yakapihwa sekutaridzwa 
kwazvakaitwa mutafura iyi.

    

Mazita
Kuziva mazwi anoshandiswa muChiShona kwakakosha chaizvo sezvo 
zvichipfumisa mutauro. Zadzisa zvirevo zvinotevera neizwi rakakodzera.

1. Tapiwa anogara aine __________ remushonga.
2. KwaNegovanhu kunowanikwa _________ remizhanje.
3. Takasvika pamusangano paine _________ yevanhu.
4. Tariro akacheka __________ miviri yeuswa nezuro.
5. Akauya ne_________ rehuni akaisa pa_____________.
6. Chipo akaunganidza ________ revhu rekuvakisa.

Mazwi anopikisana
Mutauro weChiShona une mazwi anopikisana sekuti:
• Mukwidza – materu
• Kwira – dzika
• Kufara – kutsamwa
• Kupisa – kutonhora

jiri     svinga   dutu  mwanda 
mhomho  bakwa  guchu

D   MUTAURO

f- Mafuro

g- gedhe

h- huni

j- jekiseni

k- mukuru

Tsumo
Kuziva tsumo chinhu chakakosha chaizvo sezvo zviri zvirevo zvine ungwaru 
zvine dudziro yezviitiko zveupenyu. Tsumo dzinotevera dzakambozadziswa 
muchikamu chekutanga, zvino chipa dudziro yadzo.
1. Dai ndakaziva haitungamire.
2. Kure kwegava ndokusina mutsvubvu.
3. Mugoti unopihwa anyerere.
4. Regai dzive shiri mazai haana muto.
5. Kudada kweabaya hanzi chiropa hachiseveswi.
6. Moyo muti unomera paunoda.

Zvirahwe 
Zvirahwe zvinovhura njere dzako iwe semudzidzi weChiShona kuti 
ugone kufunga zvine udzamu wozokwanisa kugadzirisa zvigozhero kana 
matambudziko angawanikwa mukurarama. Heino mienzaniso yezvirahwe 
nedudziro:
• Rakazvirova rikazhamba. Mhinduro ijongwe nokuti rinotanga razvirova 

nemapapiro aro rozokukurudza.
• Ndakwira mugomo ndikaona guvi reropa. Mhinduro inhengeni nokuti 

mugomo munowanikwa miti yeminhengeni iyo inoti kana dzaibva 
dzinenge dzakatsvuka.

• Ane mhanza ngaarohwe. Mhinduro ingoma sezvo dehwe rinogadzirisa 
ngoma richitanga rabviswa makushe ose.

E    ZVIRUNGAMUTAURO 

Zvino ipa mazwi anopikisana neakapihwa mutafura inotevera.

Izwi Rinopikisa Izwi Rinopikisa
mukadzi gonho

utsanana gombo

murombo murefu

kumonyoroka ndonda

maguta mberi

• Njere utesve hwekuziva, kuva neruzivo rwakanyanya. 
• Zvombo midziyo inoshandiswa pakuita basa. 
• Kupomhodza kutonhodza kupisa kunenge kwaitika pane chimwe 

chinhu.
• Kudhibhisa kupinza mombe mumvura inomushonga. 
• Kuvhaidzwa kuvidza kana kufashaidza mvura.

Zvino chipa dudziro yezvirahwe zvinotevera:
1. Imba yababa vangu inomira nebango rimwe.
     A. bhodho              B. poto                     C. howa                   D. mupunga

2. Zvikari zviviri zvinoburana. 
     A. hove                   B. minzwa                C. mombe               D. rwaivhi

3. Mombe yababa vangu inokamiwa yakabatwa muswe. 
     A. mukombe          B. komichi               C. mombe               D. huni

4. Imba yaamai vangu isina musuwo.
     A. hari                     B. mukombe           C. kicheni                D. zai

5. Kakomana kanoridza pito kakafenengura. 
     A. gurwe                 B. mombe               C. hwiza                   D. rwaivhi

6. Sadza rinosebwa nesimukatienzane. 
     A. mukaka              B. derere                  C. usavi                    D. murivo

ZVINANGWA

Pakupera kwechikamu chino, vadzidzi vanotarisirwa kunge 
vava kukwanisa:
• Kutaurirana pamusoro pezvirwere zvakasiyana-siyana;
• Kuverenga nhaurwa vachidudumisa;
• Kupindura mibvunzo yenzwisiso;
• Kushandisa mazwi sezvinotarisirwa;
• Kupa fananidzo dzakakodzera uye
• Kunyora nhaurwa zvakanaka.

CHIKAMU 5   ZVIRWERE

A   KUTEERERA NEKUTAURA
Nhaurirano
Tauriranai mawanirwe anoitwa nevanhu zvirwere zvinotevera:
• TB
• Manyoka
• Typhod
• Shuramatongo (AIDS)
• Covid 19
• Mararia
• Bharazia

Mitinhimira
Teererai mutinhimira yemazwi anotevera mugopa musiyano wayo.
• vata – veta       
• gara – kara    
• kokota – popota     
• bhuku – dhuku  

Zvino chitauriranai zvirevo muchishandisa mazwi aya.

B   KUVERENGA
Mazwi
Verenga mazwi aya.
Tauriranai sekirasi zvamunoziva pamusoro pawo.
• denda 
• hutachiwana 
• vananyamari 
• kuzarirwa 
• nhomba 
• dzihwamupengo
Zvino chiverengai nhaurwa inotevera mugopa tsanangudzo yemazwi aya.

